Прафесар з Кісцянёў 

Юльян Пшыркоў

(18.Х.1912 – 23.XII.1980)

юльян Сяргеевіч Пшыркоў, літаратуразнавец, крытык, адзін з першых дактароў і прафесараў па філалогіі ў Беларусі, лаўрэат Дзяржаўнай прэміі БССР імя Якуба Коласа, нарадзіўся ў вёсцы Кісцяні Рагачоўскага раёна ў сялянскай сям’і, у якой было пяць дзяцей – тры сыны і дзве дачкі. Дзеці былі здольнымі, і знайшлі свой шлях у жыцці, асабліва хлопцы. Усе тры сыны слаўнага роду Пшырковых ваявалі на франтах Вялікай Айчыннай вайны. Старэйшы брат Юльяна Сяргеевіча, Піліп, стаў палкоўнікам авіяцыі і ў майскія дні 1945 года кіраваў эскадрыллю самалётаў, якія ў святочным небе выпісвалі слова Победа. Малодшы, Мікалай, таксама палкоўнік, але марскі, капітан першага рангу, а затым кандыдат навук, дацэнт, які выхоўваў марскіх афіцэраў.

Вучыўся будучы прафесар у Рагачоўскай сямігодцы, якую закончыў у 1928 годзе. Затым хацеў стаць навучэнцам Магілёўскага каморніцкага тэхнікума: нягледзячы на тое, што добра здаў экзамены, яго не прынялі. “Бацька плаціў чатыры рублі падатку і лічыўся серадняком”, – згадае ён у аўтабіяграфіі. Таму праз год будучы доктар філалагічных навук паступіць на двухгадовыя педагагічныя курсы ў Рагачове і з канца 1930 года (выпуск будзе датэрміновым) пачне працаваць настаўнікам. На гэтай ніве ён будзе шчыраваць чатыры гады. 

юльян Сяргеевіч адчуваў, што ведае мала, але і такіх спецыялістаў не хапала ў той час, вось чаму яго доўга не адпускалі на вучобу. І толькі ў 1934 годзе стаў студэнтам філалагічнага факультэта Ленінградскага універсітэта. Гэты факт адыграў значную ролю ў далейшым жыцці Ю. Пшыркова, бо сярод яго настаўнікаў былі вучоныя з сусветнымі імёнамі (І.П. Яромін, П.Н. Беркаў, Т.А. Тукоўскі), якія далучылі маладога беларуса да вяршынь сусветнай эстэтычнай думкі.

Менавіта таму Юльян Сяргеевіч шмат зрабіў у беларускай крытыцы і літаратуразнаўстве. Ён узарваў шматлікія дагматы і прымхі ў айчыннай навуцы аб літаратуры, бо здолеў паглядзець на самое прыгожае пісьменства не толькі зблізку, але і здалёк, і ацаніць яго з’явы вачыма высокага духоўнага ўзроўню.

Любімым паэтам для Пшыркова-даследчыка быў і застаўся народны паэт Якуб Колас. Пра ягоныя славутыя паэмы “Новая зямля” і “Сымон-музыка” ён пісаў  дыпломную і кандыдацкую (1946) працы, ім прысвяціў асобныя кнігі, сярод якіх назавём “Эпас рэвалюцыі” (1975). Прозе народнага паэта прысвечаны манаграфіі “Якуб Колас: Критико-библиографический очерк” (Мінск, 1952 год); трылогія Якуба Коласа “На ростанях” (Мінск, 1956 год); раздзелы ў калектыўных манаграфіях і падручніках. Кнігі былі настолькі наватарскімі, што нават сам Якуб Колас даслаў ліст падзякі маладому даследчыку, у якім выказаў вялікую ўдзячнасць за сапраўднае разуменне яго ліра-эпасу. Народны пісьменнік пасля вайны пісаў ліст у ваенную частку, дзе служыў даследчык, з просьбаю як мага хутчэй мабілізаваць яго з войска, каб ён змог прыступіць да любімай дзейнасці.

Менавіта таму з 1945 года Юльян Пшыркоў пачынае працу ў Інстытуце літаратуры АН БССР, дзе з 1954 года становіцца загадчыкам сектара дакастрычніцкай літаратуры і тэксталогіі. Адначасова ён выкладае літаратуру ў вядучых вну рэспублікі, перш за ўсё ў БДУ.

Юльян Пшыркоў зразумеў творы Якуба Коласа, бо быў з ім параднёны душой. Як і вялікі паэт, ён паяднаў у сабе сялянскі, зямны пачатак і высокі інтэлектуальны ўзровень. Таму Юльяну Сяргеевічу ўдалося паставіць паэму нашага Я. Коласа поруч з творамі А. Пушкіна і А. Міцкевіча. Па-свойму прачытаў ён і спадчыну Максіма Багдановіча, а таксама напісаў пра ягонага бацьку, этнографа-фалькларыста (“А.Е. Богданович”, Мінск, 1966 год). Пад яго кіраўніцтвам выходзілі зборы твораў класікаў роднай літаратуры “Гісторыя беларускай дакастрычніцкай літаратуры” і “Гісторыя беларускай савецкай літаратуры” (варыянты на рускай мове 1977 года былі ўганараваны Дзяржаўнай прэміяй).

Памёр прафесар 23 снежня 1980 года.

Усё жыццё ён любіў сваю маленькую радзіму, сяло Кісцяні, што вольна раскінулася на цудоўных наддняпроўскіх пагорках. Прычым гэтая любоў не толькі не гасла з гадамі, а, наадварот, станавілася ўсё мацнейшаю і глыбейшаю. Вось як згадвае сам Юльян Сяргеевіч: 

Мясцовасць наша прыгожая. Сяло стаіць на правым беразе Дняпра. Навокал такое хараство, што, здаецца, не адрываў бы вачэй. Але гэта прыгажосць мяне чаруе і вабіць больш зараз. У маленстве, прызнацца, я не прыкмячаў яе, як часам не прыкмячаеш усяго дарагога, што знаходзіцца побач.

Пра краявіды маленькай радзімы прафесара згадваў іншы прафесар (вучань Ю. Пшыркова) і адначасова паэт Алег Лойка. Пачаўшы з прозы, ён пераходзіць на паэтычны рытм:

Сапраўды! Прыгажосць гэтага кутка надзвычайная – аж кружыцца галава ад вышыні, ад прастораў, якія расхінаюцца перад вачыма, калі спыняешся над абрывістай кручай Дняпра. Над табой – шаты соснаў, старых, векавых, і побач – зялёна-яркія выбухі радасных парасткаў маладзенькіх ялінак. Поруч, справа – круча-гара, на якой усё яшчэ прадаўжаюцца раскопкі адной з наддняпроўскіх стаянак першабытнага чалавека. Ужо, відаць, і ён быў неабыякавы да заваблівых краявідаў. І, пэўна, юнакоў 20-х гадоў, што пасвілі тут кароў, таксама клікала ў жыццё разам з узлётным паслярэвалюцыйным часам і гэта далеч лугоў, лясоў, зялёнага-зялёнага левабярэжжа прыгажуна Дняпра. 

Відаць, як у грудзі паветра, так і ў вочы тутэйшых дзяцей уваходзіць гэта хараство, пра якое яны асабліва не разважаюць, але якое несумненна фармуе іх душы, «асядае» ў іх ціха, непрыкметна, навечна. Першасныя вытокі бацькаўшчыны, падручнік па асновах прыгожага, фундамент гарманічнага ў душы!..

Тут, у Кісцянях, прыгожая не толькі натура, прыгожыя і старажытны парк, і сады за ім, агароджаныя ад паўночных вятроў то хмурымі шарэнгамі елак, то радамі вясёлалістых, серабрыстых таполяў. Сады над Дняпром – ніжні і верхні. Ніжні – спускаецца тэрасамі: паласа адкрытых сонцу кучаравых яблынек, паласа непралазнага бэзу-кустоўя, з якога дзівосныя абрысы ўздымаюць у неба шасцістволыя елкі, вязы, таполі. Былы панскі парк, маёнтак. Але ж гэтае шматстволае дзіва рабіў не пан, гэтую гарманічную выверанасць ліній, плоскасцяў ніжняга саду здзяйсняў не ён!..

Я ўспамінаў тут дзівосную планіроўку парку ў Лутавінаве, на радзіме Тургенева: алеі старых ліп сышліся там у строгай задуме над усім ХІХ стагоддзем, менавіта выпісваючы сваімі шарэнгамі гэтую рымскую лічбу. Я ўспамінаў пушкінскае Міхайлаўскае – алеі казачных волатаў-дубоў, алею ліп, вядомую пад назвай алеі Керн. Не з казак і вершаў Пушкіна яны выйшлі па-над сіняву Сорачы, а наадварот, з-пад сінявы Сорачы прыйшлі ў паэзію вялікага паэта. Мы зайздросцім класічнай гарманічнасці Пушкіна, Тургенева. А ці адным з яе вытокаў, пачаткаў не была тая гармонія ў прыродзе, якую ўносілі яе самі рукі працавітага народа?

У Юльяна Сяргеевіча Пшыркова як крытыка і літаратуразнаўцы вывераны тонкі эстэтычны густ, любоў да гарманічнага, завершанага ў сваёй цэласнасці. Вульгарныя сацыёлагі схематызавалі жыццё, былі эстэтычнымі глухарамі. Бялінскі, Дабралюбаў, Пляханаў сталі любімымі крытыкамі ленінградскага студэнта-філолага з наддняпроўскіх Кісцянёў. Але ў Ленінград гэты студэнт-філолаг прывёз ужо ў душы і ўсё прадвызначальнае – адчуванне прыгожага, цягу да яго, жаданне несці людзям слова пра літаратуру як адну з праяў прыгожага – грамадска значную, сацыяльна патрэбную.

Дзень быў хоць і сонечны, але з рэзкім ветрам, што раптам налятаў з-за ніжняга саду, з-за гары, на якой вяліся раскопкі. Каб не пакупацца ў Дняпры, я не змог. Плынь падхапіла – лёгкая, мяккая. Калі я рэзка ўскідваў над вадой руку, са спалоханым шчэбетам з той ці іншай нары-гнязда супрацьлеглага абрывістага пясчанага берага, якіх тут, здавалася, тысячы, выпорхвалі чорна-белыя стрыжы. Напэўна, як і ў маленстве Юльяна Сяргеевіча. І Юльян Сяргеевіч не стрымаўся. Ён па-маладому заскідаў «насажанкі» рукі, беручы плынь напярэймы. А ў парку закувала зазюля – добрая, спагадлівая. Кувайце, кісцянёўскія зязюлі, зычце новых гадоў працы і поспехаў, здароўя і натхнення, якіх нельга не любіць, не паважаць, поруч з якімі працуецца, жывецца хораша і натхнёна.
Лічыцца, што якраз тут размяшчаўся Кісцянёўскі замак, у якім здзяйснялася каханне, рамантычнае і трагічнае, як заўсёды ў Караткевіча, шляхціца Рамана Ракутовіча і прыгожай дзяўчыны Ірыны са славутай аповесці «Сівая легенда».

Да гадавіны смерці настаўніка Алег Лойка напісаў верш, які прысвяціў «Светлай памяці Ю.С. Пшыркова»:

	Быў абавязаны жывым,

Цяпер і мёртвым абавязан,

Слупом ад іх старажавым

Не адгароджаны, як вязень.

Не стала іх, але ў душы

Любоў, як айсберг, не растала

Адно таму, што на шашы

Жыццёвых вёснаў іх не стала.


	Быў абавязаны жывым

За іх любоў, цяпло, сардэчнасць:

Прад імі не як горкі дым,

Табою слаўся, чалавечнасць.

І, абавязаны жывым,

Цяпер і мёртвым абавязан,

Слупом ад іх старажавым,

Не адгароджаны, як вязень.

